
Umsögn KPMG um „frumvarp til laga um breytingu á ýmsum lögum um skatta og gjöld 
(staðgreiðsla, álagning o.fl.) á þingskjali 626 -  450. mál.

( tölvuskeyti nefndasviðs Alþingis þann 17. desember 2019 er KPMG gefinn kostur á að veita umsögn 
um framangreint frumvarp til laga. Frumvarpið er samið af fjármála- og efnahagsráðuneytinu. Á 
vinnslustigi birti ráðuneytið til umsagnar drög að frumvarpinu á samráðsgátt (island.is). KPMG veitti 
umsögn um drögin. í frumvarpinu, eins og það nú liggur fyrir Alþingi, hefur að verulegu leyti verið tekið 
tillit til þeirra ábendinga sem KPMG færði fram í umsögn sinni. Eftir standa þó atriði sem KPMG vill vekja 
athygli efnahags- og viðskiptanefndar á.

[ 4. gr. frumvarpsins er lagt til að auka nýrri málsgrein við 49. gr. laga nr. 90/2003, um tekjuskatt. Tillagan 
lýtur að tímamarki gjaldfærslu skilyrtra og valkvæðra vaxta. KPMG gerir ekki athugasemd við þá tillögu, 
enda er hún í fullu samræmi við ábendingu félagsins á vinnslustigi frumvarpsins. KPMG vekur hins vegar 
athygli á tilefni tillögunnar. í greinargerð frumvarpsins er, með vísan til úrskurðar yfirskattanefndar og 
bindandi álits ríkisskattstjóra, bent á að í gildandi skattalögum sé ekki fyrir að fara skilgreiningu sem 
komið geti að gagni við að draga mörk milli skulda og eiginfjárframlaga í tilvikum fjármálagerninga sem 
hafa einkenni hvors tveggja. Frumvarpið inniheldur ekki tillögu sem tekur á þessum skorti. Skattskil 
fyrirtækja byggjast á reikningsskilum þeirra og því blasir við sú einfalda laus að kveða í tekjuskattslögum 
á um sömu flokkun og færslu fjármálagerninga í skattskilum og í reikningsskilum. Það er unnt að gera 
með því að auka við 75. gr. laga nr. 90/2003 nýrri málsgrein, svohljóðandi: „Fjármálagerningar skulu 
flokkaðir og færðir til skulda eða eigin fjár með sama hætti og í reikningsskilum, sbr. lög um 
ársreikninga, settar reikningsskilareglur og lög um bókhald.“

Þann 1. janúar 2019 tók gildi alþjóðlegi reikningsskilastaðallinn IFRS 16 um leigusamninga. Samkvæmt 
staðlinum ber leigutaka að eignfæra nýtingarrétt hins leigða og skuldfæra framtíðarleigugreiðslur. Á 
leigutímanum skal nýtingarréttur afskrifaður, en samningsgreiðslum skipt í afborganir af höfuðstól og 
vexti. Öllum félögum, sem falla undir gildissvið ársreikningalaga, ber að flokka og færa leigusamninga 
samkvæmt IFRS 16. Kynnt hafa verið á samráðsgátt stjórnvalda frumvarpsdrög þar sem lagt til að 
örfélögum og litlum félögum verði heimilt að víkja frá reglum IFRS 16 í reikningsskilum sínum. í 
tekjuskattslögum er hvorki að finna ákvæði um eign- og skuldfærslu leigusamninga, né um útleiðslu 
tekna og gjalda af leigusamningum. Beinast liggur við að haga meðferð leigusamninga í skattskilum 
með sama hætti og í reikningsskilum, enda byggja hvor tveggja skilin á sömu meginreglum um lotun 
tekna og gjalda. Það er þó ekki óyggjandi og er þögn tekjuskattslaga í þessum efnum bagaleg. KPMG 
leggur því til að ákvæði um meðferð leigusamninga verði tekið upp í lög 90/2003. í VII. kafla þeirra, um 
eignir og skuldir, er 76. gr. án efnis. Efni hennar gæti verið: „Leigusamningar í atvinnurekstri skulu 
færðir skattaðila til eignar og skuldar hverju sinni með sama hætti og í ársreikningum hans, eftir 
atvikum skv. lögum um ársreikninga, settum reikningsskilareglum eða lögum um bókhald.“ Við 
2. mgr. 29. gr. mætti bæta nýjum málslið, svohljóðandi: „Gjöld af leigusamningum í atvinnurekstri 
skal færa skattaðila til frádráttar tekjum með sama hætti og í ársreikningi hans, eftir atvikum skv.

lögum um ársreikninga, settum reikningsskilareglum eða lögum um bókhald.“ Með orðunum „eftir 
atvikum" er hér vísað til þess að sumum skattaðilum ber að semja ársreikninga sína samkvæmt 
ársreikningalögum, en öðrum samkvæmt lögum um bókhald, og að í lögum um ársreikninga er kveðið 
á um að fara skuli eftir settum reikningsskilareglum um þau atriði sem ekki er mælt fyrir um á annan veg 
í þeim lögum. Settar reikningsskilareglur eru annars vegar alþjóðlegir reikningsskilastaðlar (IAS/IFRS) 
sem innleiddir hafa verið í íslenskan rétt og hins vegar reglur settar af reikningsskilaráði.

í 14. gr. frumvarpsins er lögð til breyting á 6. tölul. 5. gr. laga nr. 45/1987, um staðgreiðslu opinberra 
gjalda. Tillagan er þess efnis að felld verð niður skylda til að halda skatti eftir í staðgreiðslu af 
söluhagnaði íslenskra hlutabréfa og stofnbréfa sem fellur þeim til er aðeins bera hér takmarkaða 
skattskyldu. Haldgóð rök eru færð fyrir tillögu þessari í greinargerð frumvarpsins. KPMG gerir ekki 
athugsemd við þessa tillögu, en bendir á að viðlíka rök eiga við um arðgreiðslur milli innlendra félaga 
með takmarkaðri ábyrgð hluthafa. Sökum frádráttarréttar í 9. tölul. 31. gr. laga nr. 90/2003 kemur ekki 
til endanlegrar skattlagningar slíks arðs. Þrátt fyrir það skal greiðandi arðsins halda skatti af honum eftir 
í staðgreiðslu og skila skattinum í ríkissjóð, skv. ákvæðum laga nr. 94/1996, um staðgreiðslu skatts á 
fjármagnstekjur. Afdráttur þessi í staðgreiðslu skilar ríkissjóði engum tekjum, en bindur fé 
arðsmóttakanda að ástæðulausu. Afdráttarskylda er til staðar enda þótt arður sé greiddur með öðrum 
verðmætum en reiðufé og því ekki unnt að halda hluta verðmætanna eftir í staðgreiðslu og skila í 
ríkissjóð. Afdráttarskyldan er aðeins til þess fallin að valda greiðanda og móttakanda arðs óhagræði, 
sem getur verið ærið við ýmsar aðstæður. Full ástæða er til að undanþiggja umræddar arðgreiðslur 
afdrætti skatts í staðgreiðslu, sem t.d er unnt er gera með breytingu á 3. mgr. 4. gr. laga nr. 94/1996, 
um staðgreiðslu skatts á fjármagnstekjur. I stað orðanna „aðila sem samskattaðir eru skv. 55. gr.“ kæmu 
þá orðin „félaga skv. 1. tölul. 2. gr.“ Málsgreinin í heild hljóðaði þá: Stofn til staðgreiðslu sem arður 
samkvæmt lögum þessum teljast tekjur, sbr. 4. og 5. tölul. C-liðar 7. gr. laga nr. 90/2003, um tekjuskatt, 
þ.e. fjárhæð sú er félög skv. 1. og 2. tölul. 1. mgr. 2. gr. laga nr. 90/2003, um tekjuskatt, greiða eða 
úthluta, að undanteknum arði sem úthlutað er á milli félaga skv. 1. tölul. 2. gr. laga nr. 90/2003, um 
tekjuskatt, með síðari breytingum.

í 23. gr. frumvarpsins eru lagðar til breytingar á 25. gr. laga nr. 50/1988, um virðisaukaskatt. Lagt er til 
að felld verði niður skylda ríkisskattstjóra til að rannsaka sérstaklega virðisaukaskattsskýrslur þar sem 
tilgreindur innskattur er hærri en útskattur (inneignarskýrslur). KPMG fagnar þessari tillögu, enda hefur 
skylda þessi átt sinn þátt í að oft hefur dregist úr hömlu að ríkisskattstjóri taki afetöðu til 
inneignarskýrslna. Jafnframt er í frumvarpinu lagt til að frestur ríkisskattstjóra til að ákvarða 
endurgreiðslu samkvæmt inneignarskýrslum (afgreiða skýrslur) verði lengdur úr 21 degi í 30 daga. Hér 
skýtur svo sannarlega skökku við. Aflétting á skyldu ríkisskattstjóra til að rannsaka allar inneignarskýrslur 
dregur úr umfangi þessa liðar í eftirlitsstörfum ríkisskattstjóra og gefur tilefni til að stytta afgreiðslufrest 
hans, en alls ekki til að lengja frestinn. í rúma tvo áratugi var afgreiðslufrestur ríkisskattstjóra á 
inneignarskýrslum 15 dagar, en var frá og með upphafi árs 2011 lengdur í 21 dag. Var sú lenging réttlætt 
með því að inneignarskýrslum hefði fjölgað, en á þeim tíma bar ríkisskattstjóra að rannsaka sérstaklega 
allar inneignarskýrslur. Verði þeirri skyldu létt af ríkisskattstjóra er rökrétt að stytta afgreiðslufrestinn aftur 
í 15 daga. Vert er að hafa í huga að innan frestsins mun ríkisskattstjóri aðeins þurfa að taka afstöðu til 
þess hvort skýrslur þarfnist skoðunar. Þær skýrslur sem ríkisskattstjóri telur ekki þarfnast skoðunar 
afgreiðir hann með einu handtaki. Telji ríkisskattstjóri skýrslu þarfnast skoðunar rýfur hann 
afgreiðslufrestinn með fyrirspurn til skattaðila. KPMG leggur því til að d-liður 23. gr. frumvarpsins orðist 
svo: „í stað orðanna „tuttugu og eins dags“ í 1. málsl. 4. mgr. kemur: fimmtán daga.“

